
Dumonda Lamprecht 

concernent la rolla da pionier dal chantun en la gastronomia collectiva 

Resposta da la Regenza 

 

Il nutriment è responsabel per stgars in terz da las emissiuns globalas da gas cun 

effect da serra che vegnan chaschunadas da l'uman e ch'èn nuschaivlas per il 

clima. El tutga uschia tar ils trais secturs da consum e da producziun cun ils pli 

gronds effects sin l'ambient, anc avant ils secturs abitar e mobilitad. Las grevez-

zas per l'ambient derivan da la producziun agricula (gas cun effect da serra, ap-

ports da nitrogen, da ladim e da pesticids sco er consum da terren), da l'ulteriura 

elavuraziun industriala da las victualias sco er da l'emballadi, da la distribuziun, 

da la preparaziun e dal consum da talas. Sistems alimentars concepids en moda 

persistenta èn perquai da gronda impurtanza per cuntanscher las finamiras dal 

clima e da l'ambient. Fin l'onn 2050 duai l'impronta actuala da CO2 dal nutriment 

vegnir reducida per dus terzs, quai tenor las finamiras da la Confederaziun. Fac-

turs-clav per quest intent èn ina producziun energeticamain effizienta che scha-

negia las resursas, ina reducziun dal material d'emballadi, curtas distanzas da 

transport ed ina magasinaziun ecologica, in midament da las modas da sa nutrir 

(mangiar pli savens products sin basa da plantas sco er stagiunals e regiunals) 

sco er la reducziun da food waste sur tut ils stgalims da la chadaina alimentara. 

Cun ina purschida d'alimentaziun equilibrada, persistenta e regiunala po la ga-

stronomia collectiva s'engaschar en moda positiva a favur da l'adempliment da 

las finamiras e gidar a serrar la circulaziun da las victualias ed ad augmentar la 

valurisaziun en il Grischun.  

Tar la dumonda 1: Il chantun ha gia cuninizià e promovì differents projects a favur 

d'in sistem alimentar pli persistent. Per exempel la construcziun da manaschis 

d'elavuraziun decentrals (chascharias, mazlarias, centers da rimnada per graun, 

in indriz per smatgar nuschs, ina setgentaria d'ervas e.u.v.) ubain projects per il 

svilup regiunal e programs per promover la vendita (p.ex. alpinavera, graubün-

denVIVA). Projects sco «Food Save Grischun» ed «MHD+» èn vegnids creads 

per reducir il food waste en la gastronomia collectiva ed en il commerzi en detagl. 

Da nov surdat l'Uffizi da sanadad a manaschis sco chasas d'attempads, canortas 

d'uffants e maisas da mezdi da scola la distincziun «fourchette verte», che stat 

per in nutriment saun e persistent. Ed er tar ses agens manaschis gastronomics 

dat il chantun gronda paisa ad in'alimentaziun persistenta. En il center admini-

strativ Sinergia, tar la Scola chantunala u tar la Scola auta da pedagogia vegni 

uschia tegnì fitg aut d'utilisar products regiunals e stagiunals sco er da reutilisar 

victualias betg consumadas. Ils stabiliments per l'execuziun giudiziala a Cazas ed 

il Plantahof a Landquart vegnan per gronda part provedids cun products d'auta 

qualitad dals agens bains purils, e quai quasi senza perditas alimentaras. Sco 

manaschis da pilot participeschan quellas al project «Agricultura neutrala al clima 

en il Grischun».  

Sin basa da questas mesiras vul il chantun rinforzar vinavant sia rolla da pionier en 

il sectur da la protecziun dal clima. Per las instituziuns alimentaras entaifer l'admi-

nistraziun ha la Regenza l'intenziun da relaschar, en il rom d'in concept d'acquisi-

ziun, directivas areguard la persistenza (mesira dal punct central da svilup 7.3 en il 

Program da la Regenza 2025–2028, p. 507). Tenor il sboz da la Lescha davart la 

promoziun e la finanziaziun da mesiras per la protecziun dal clima en il Grischun 

(LCClima) duai il chantun plinavant pudair augmentar sias contribuziuns per mesi-

ras che gidan tenor il dretg chantunal da l'ambient a schanegiar las resursas. Quai 

pon p. ex. esser projects che promovan musters da consum persistents en la ga-

stronomia collectiva e che procuran per ina reducziun cumprovabla da las emis-

siuns da CO2. 

Tar la dumonda 2: La Regenza è er da l'avis, che l'agricultura biologica po prestar 

– cun sia furma da producziun ch'è adattada al lieu e che schanegia las resursas 

– ina contribuziun relevanta a la protecziun dal clima en connex cun l'alimenta-

ziun publica. 

Tar la dumonda 3: Cun relaschar in concept d'acquisiziun unitar vul la Regenza 

concepir en moda pli effizienta, che resguarda pli fitg l'economia circulara e che 

schanegia pli fitg las resursas, l'activitad d'acquisiziun da l'administraziun chan-

tunala sur tut ils secturs d'acquisiziun. Quai cun l'intent da pudair reducir il cum-

portament da consum dal maun public sin ina valur ch'è cumpatibla cun il clima. 

En quest connex vegni er examinà d'integrar labels en il sectur d'alimentaziun. Il 

concept d'acquisiziun duai silsuenter vegnir mess a disposiziun a las vischnancas 

ed ad ulteriurs incumbensaders publics. 

